
ЗАХИДАЛ 96

	 

	ЕВРОП ТИВ ИХ ӨӨРЧЛӨЛТИЙН ӨМНӨ

	 

	1932 оны есдүгээр сарын 24

	 

	Бид арван наймдугаар зууны үед Европт, ялангуяа Францад эрэгтэй, эмэгтэйгүй нийт хүмүүсийн оюун ухаан ямар байсныг товч боловч олж харахыг хичээв. Энэ нь хуучны эсрэг тэмцэж гарч ирсэн зарим шинэ үзэл санааг бид зөвхөн өнгөц төдий танилцсан хэрэг юм. Одоо бид хөшигний цаанаа гарч байгаад Европын нийгмийн тайзан дээр ямар жүжигчид тоглосныг харъя.

	Францын хаан өвгөн болсон Людовик XIV 1715 онд бие баржээ. Хэдэн үе өнгөрөөсөн түүнийг жич хүү нь Людовик XV нэрээр залгамжилжээ. Тэр бас их удтал тавин есөн жил хаан суужээ. Тийнхүү нэг нь нөгөөгөө залгамжилсан францын хоёр хаан Людовик XIV, Людовик XV нийтдээ зуун гучин нэгэн жил эзний ширээнээ заларчээ. Энэ бол яриангүй дэлхий дээр толгой цохисон хэрэг Хятадад Манжийн хоёр хаан Канси, Цяньлун нар тус бүр жаран жил хаан суусан боловч хаан ширээг бие биеэсээ залгамжлаагүй, завсар нь өөр хаан сууж байлаа.

	Людовик XV тэгж удтал хаан сууснаас гадна жигшүүрт хээл хахууль хутган үймүүлэх ажлаараа нэрд гарсан хүн байжээ. Улсын сан хөрөнгийг хаан дураараа урж сүйтгэж байлаа. Түүний ордонд үрж шамшигдуулах, ашиглан завших явдал туйлдаа хүрчээ. Хааны ивээлд орсон эрэгтэй, эмэгтэй хүмүүст газар болон ажил хийлгүй их орлоготой байх өндөр албан тушаал шагнан хайрладаг байв. Энэ бүх зардал чирэгдэл нь олон түмний нуруун дээр тохогдож улам бүр хүнд дарамт болсоор байжээ. Хэмжээгүй эрхт ёс. болхи мөхөс байдал, хээл хахуулийн явдал гар гараасаа хөтлөлцөн гаарч даамжирсаар байжээ. Нэг бүтэн зуун өнгөрөө ч үгүй байхад тийм байдал туйлдаа хүрч, мөхөлдөө тулж очоод байсанд гайхах юун билээ? харин тэд тэгж удаан хаанчилсан мөртөө ширээнээс их л хожуу шилжсэн нь гайхалтай юм. Людовик XV их цээрлэл болон ард түмний өшөө хонзонгоос зайлж амжсан бөгөөд 1774 онд түүнийг залгамжилсан Людовик XVI тэр лайг эдэлжээ.

	Людовик XV ухаан чадвар мөхөс, зальхай самуун хүн атал түүнийг үл харгалзан улс гүрний дотор хэмжээгүй эрх эдлэх эрхтэй гэж хэнэг ч үгүй үздэг байв. Тэр юу санасан бүхнээ хийдэг, түүнийг нь хэн ч, хэлж зүрхлэхгүй байжээ. 1766 онд Парист болсон нэгэн хуралдаан дээр тэр юу гэж хэлснийг сонс л доо:

	Хамаг эрх ганцхан миний гарт байна. Хууль ёсны засгийн бүх эрхийг хэмжээгүй бөгөөд хуваарьгүйгээр ганцхан миний бие барьж байх болно. Нийгмийн дэг журмын эх нь би бөгөөд түүнийг ариунаар сахин хамгаалагч нь бас би юм. Ард олон ба миний бие салшгүй нэг юм. Улс үндэстний эрх ашиг сонирхлыг хаанаас тусдаа байлгах гэсэн эндүүрлийг миний эрх мэдэлд нэгтгэн захируулж миний гарт оруулах хэрэгтэй» гэжээ.

	Арван наймдугаар зууны ихэнх хэсэгт Францыг тийм эзэн захирч байжээ. Тэр нэг үе европыг ноёрхсон мэт байсан боловч хожим нь бусад хаад, ард түмний нэр төрөө эрмэлзсэн хүсэл санаатай мөргөлдөн ялагдахын марцанд тулжээ. Францын зарим хуучин өрсөлдөгчид нь европын тайзан дээр мэдэгдэхүйц үүрэг гүйцэтгэж чадахаа больсон боловч тэдний оронд гарч ирэгсэд Францын хүч чадлыг сорьж үзжээ. Бардам Испани эзэнт гүрэн гэж богинохон зуур алдаршсан боловч Европт ч, бусад газарт ч хүч нь доройтон буурчээ. Тэглээ ч Америкт болон Филиппиний арлуудад Испани их хэмжээний колонитой байсаар байлаа. Австрийн Габсбургийнхан эзэнт гүрнийхээ дотор удтал дархан эрхийг эдэлж түүний үрээр Европт тэргүүлж байсан бол одоо түүнийгээ алджээ. Австри эзэнт гүрнийхээ дотор тэргүүлэх улс байхыг больж оронд нь одоо чухал үүрэг гүйцэтгэх болсон Прусс гэгч өөр улс гарч иржээ. Австрийн өвийг эзэмшихийн төлөө бишгүй дайн дажин хийжээ. Хаан ширээг Мария˗Терезия гэгч эмэгтэй удтал эзэлжээ.

	Чи мэддэг байх ёстой. 1648 оны Вестфалийн найрамдлын гэрээ ёсоор Прусс европын нэг том гүрэн болон хувирчээ. Тэндхийг захирагч Гогенцоллеруудын ордныхон Австрид байсан германы өөр нэг угсааныхан болох Габсбургийн ордныхонтой тэргүүлэх байр булаалджээ. Пруссыг Фридрих II дөчин зургаан жил (1740—1748 он) захирч, цэрэг дайны салбарт амжилт гаргасныг нь үнэлэн түүнийг Их хэмээн нэрлэх болжээ. Тэр бол европын бусад хаадын нэгэн адил хэмжээгүй эрхтэй боловч гүн ухаантны дүр үзүүлж Вольтертой нөхөрлөхийг хичээдэг байв. Тэр бээр хүчирхэг арми байгуулж цэргийн талаар амжилт олсон хүн юм. Фридрих өөрийгөө рационалист гэж нэрлэн «Хүн бүр өөрийнхөө замаар л бурхан тэнгэрт очих дуртай>> гэдэг байжээ.

	Арван долоодугаар зууны үеэс эхлэн францын соёл Европт зонхилох болжээ. Арван наймдугаар зууны дунд үе гэхэд байр суурь улам мэдэгдэхүйц хүчжиж Вольтерыг Европ даяар асар их хүндэтгэн үзэх болжээ. Зарим хүн энэ зууныг «Вольтерын зуун» ч гэж нэрлэдэг байна. Францын утга зохиолыг европын бүх ордонд түүний дотор хоцрогдсон Санкт˗Петербургт хүртэл унших болсон байжээ. Соёл, боловсролтой хүмүүс ч франц хэлээр бичих, ярихыг урьтал болгодог байжээ. Жишээ нь пруссын хаан Их Фридрих ихэвчлэн франц хэлээр бичдэг, ярьдаг байжээ. Тэр ч байтугай Фридрих франц хэлээр шүлэг бичих гэж оролдон түүнийгээ засаж, редакторлаж өгөхийг Вольтероос гуйдаг байжээ.

	Пруссээс дорно зүгт Орос орон ирээдүйн Хүчирхэг том улс болох төлөвтөө орж байжээ. Бид Хятадын түүхийг үзэж байх үед Орос улс эзэмшил нутгаа өргөтгөн тэлж Сибирийг дамжин Номхон далан хүрч, тэр ч байтугай Аляск руу алхаж байсныг үзсэн билээ. Арван долоодугаар зууны эхээр Орос орон Их Петр хэмээх хүчирхэг хаантай байз. Петр Монголчуудаас уламжлан авсан Оросын хуучин үзэл санааг эцэс болгохыг хичээж байлаа. Тэр олны ярьдгаар улс орноо европжуулахыг хүсэж байжээ. Тийм ч учраас тэр хуучин уламжлал шингэсэн урьдын нийслэл Москваг орхиж, өөртөө шинэ нийслэл хот байгуулжээ. Тэр бол Финийн булангийн хажууд Нева мөрний эрэг дээр байдаг Санкт˗Петербург хот юм Энэ бол алтадсан бөмбөгөр оройтой сүм бүхий Москва хотоос огт өөр. Өрнөд Европын том хотуудтай адил төстэй хот байлаа. Тийнхүү Петербург «өрнөдөч урсгалын» бэлэг тэмдэг болж, Орос орон ч европын бодлогод том үүрэг гүйцэтгэх болжээ. Одоо Петербург гэж нэрлэхээ больсныг чи мэддэг биз. Сүүлийн хорин жилийн дотор хотын нэрийг хоёр ч сольсон нь эхлээд Петроград, дараа нь одоогийн нэрээр нь Ленинград гэх болжээ.

	Их Петр Орос оронд олон зүйлийн өөрчлөлт хийжээ. Петр тэр үед Орост ихэд дэлгэрэнгүй асан эмэгтэйчүүдийг гэрийн хорионд байлгах явдлыг болиулжээ. Петр Энэтхэгийг бас анхаарч байжээ. Олон улсын бодлогод Энэтхэг ач холбогдолтойг тэр ойлгож байжээ. Тэр гэрээслэлдээ: «Энэтхэгийн худалдаа бол дэлхий дахины худалдаа гэдгийг ойлговол зохино. Түүнд үнэхээр хяналт тавьж чадсан газар л Европт ноёрхох болно»1 гэжээ. Сүүлчийн энэ үг Англи Энэтхэгт ноёрхлоо тогтоож хурдан хүчирхэг болсноор батлагдсан юм. Энэтхэгийг мөлжих болсон явдал Английн нэр хүндийг дээшлүүлж, баяжуулж, хэдэн үеийн турш дэлхийн тэргүүлэх гүрэн болгосон юм.

	Нэг талаас Прусс, Австри, нөгөө талаас Орос улсуудын хооронд Польш орон байв. Польш бол ядуу тариачид зонхилсон хоцрогдсон орон. Тэнд худалдаа, аж үйлдвэр бага хөгжсөн, том хотууд ч байхгүй. Тэд хаанаа сонгодог, засгийн эрх мэдлийг феодал язгууртнууд барьдаг сонин үндсэн хуультай орон байжээ. Польшийг тойрсон орнууд хүчтэй болсоор байхад Польш сулран доройтож байжээ. Прусс ч, Орос ч, Австри ч түүнийг шунахайран харж байжээ.

	Тэглээ ч гэсэн чухамхүү польшийн хаан л 1683 онд Венад довтолсон туркийн сүүлчийн довтолгоог няцаасан юм. Туркийн османууд түрэмгийлж чадахыг нэгэнт больжээ. Тэд тамир тэнхээгээ барж, байдал огт өөрөөр эргэсэн байжээ. Тэр үеэс хойш тэд хориглон хамгаалахад шилжиж Туркийн эзэнт гүрний Европ дахь эзэмшил нутаг аажим аажмаар хумигджээ. Гэвч одоогийн бидний ярилцан байгаа арван наймдугаар зууны тэргүүн хагаст зүүн˗өмнөд Европт Турк хүчирхэг орон хэвээр байж түүний эзэнт гүрэнд Балкан, Унгар орон багтаж, хил хязгаар нь бүр Польшид тулж очдог байжээ.

	Өмнөдөд Итали сарниж бутран янз бүрийн хаадын эрхшээлд оржээ. Европын бодлогод Италийн нөлөө бага байжээ. Ромын хамба лам захирч чадахыг больж хаад, вангууд түүнийг ихэд хүндэтгэх авч улс төрийн асуудал дээр хайхрахгүй болжээ. Аажим аажмаар Европт их гүрнүүдийн шинэ тогтолцоо үүсжээ. Дээр өгүүлснээр хүчирхэг төвлөрсөн хаант улсууд бий болсон нь үндэсний үзэл санаа дэлгэрэхэд тус дөхөм үзүүлжээ. Хүмүүс өөрсдийн орны талаар онцлон анхаарах болж урьд нь ер бишийн зүйл байсан тэр үзэл санаа одоо ихэд дэлгэрчээ. Франц, Англи буюу Британи, Итали гэхчлэн төрх маягийн улсууд үүсэн тогтжээ. Тэд үндэстний төлөөлөл болж байсан мэт. Хожим нь арван есдүгээр зууны үед тийм улсын дүр төрх эрэгтэй эмэгтэй бүх хүмүүсийн оюун санаанд төлөвшин тогтож, тэдний сэтгэл зүрхийг гайхалтайяа эзэмдэх болжээ. Тэр үзэл санаа эх оронч хүн бүрийн бишрэн сөгдөх тэнгэрлэг дагина нь болж, улс үндсээ гэх нэрээр, түүний төлөө эх орончид тулалдан бие биеэ алж хөнөөх болжээ. Эх болсон (Бхарат Мата) Энэтхэг орон гэх үзэл санаа бид бүхний сэтгэл зүрхийг эзэмдэн үлгэр домог мэт сэтгэлийн хүчээр дүрслэн босгосон тэр дүрийнхээ төлөө хүмүүс зовлонг баяртайяа сөрөн явж, амь насаа өгч байгааг чи мэднэ шүү дээ. Эх болсон эх орноо гэсэн тэр үзэл санаа бусад орны хүн ардын ч сэтгэлийг эзэмдэх болсон байна. Гэвч энэ бүх үзэл санаа бүр хожим төгс бүрэлдэн тогтсон билээ. Харин үндэсний болон эх оронч үзэл санаа арван наймдугаар зууны үед үүсэж гарсан гэдгийг л би чамд хэлэх гэсэн юм. Энэ үйл явцад францын гүн ухаантан ихээхэн дөхөм үзүүлж, францын И.х хувьсгал тэр үзэл санаанд ул мөрөө үлдээжээ.

	Тэрхүү үндэстэн нь улс гүрний төлөөлөл байлаа. Хаад эзэд халагдаж солигдсоор байвч улс үндэстэн тогтносоор байлаа. Тэдгээр улс гүрний зарим нь бусдаас гойд товойн гарч иржээ. Жишээ нь арван наймдугаар зууны эхээр Франц, Англи, Австри, Прусс, Орос улсууд «их гүрнүүд» болон гарч иржээ. Зарим гүрэн жишээ нь, Испани онолын хувьд их гүрэнд тооцогдох боловч хэрэг дээрээ уналтын байдалд орсон байжээ.

	Англи хурдан баяжиж сүр хүч нь өсжээ. Елизаветын үеэс өмнө Англи европын хэмжээгээр, тэгэх тусмаа дэлхий дахины хэмжээгээр дорвитой улсад тооцогдохгүй байжээ. Англи хүн ам цөөтэй, бодвол тэр үед зургаан саяас хэтрэхгүй байсан байх, тэр нь одоогийн Лондоны хүн амнаас ч цөөн гэсэн үг юм, Гэвч пуританы хувьсгал болж, Английн хааныг парламент ялсны дараа шинэ нөхцөл байдалд нийцэн урагш суга үсрэн ахижээ. Испанийн дарлалыг таягдан хаясны дараа Голланд ч мөн тэгж өсжээ.

	Арван наймдугаар зууны үед Америк ба Азид колонийн төлөө улайрсан ширүүн тулалдаан болж байлаа. Тэр тулалдаанд европын олон гүрэн оролцсоны дотор эцсийн эцэст гол өрсөлдөгчид нь Англи, Франц хоёр байжээ. Тэр тэмцэлдээнд Америкт ч, Энэтхэгт ч Англи өрсөлдөгчөөсөө хол давж гарчээ. Түүнээс гадна мулгуу мунхаг Людовик XV хаанчилж байсан Франц улс европын бодлоготой хэт зууралджээ. 1756—1763 онд энэ хоёр гүрний хооронд болон бусад улсуудын хооронд Европт ч, Канадад ч, Энэтхэгт ч их дайн дажин болж байлаа. Тэр дайнаар хэн нь ноёрхох вэ гэдэг асуудал шийдэгдсэн юм. Түүнийг долоон жилийн дайн хэмээн нэрлэх болсон юм. Энэтхэгт болж байсан тийм дайнд Франц ялагдсан гэдгийг бид нэгэнт ярьсан. Канадад бас Англи ялжээ. Харин Европт бол Англи бусдыг хөлслөн өөрийн төлөө байлдуулах бодлого баримталж, тэр үеэс хойш тийм бодлого явуулдгаараа алдаршсан юм. Европт түүний холбоотон нь Фридрих их хаан байв.

	Долоон жилийн дайныг Англи их ашигтай дуусгажээ. Европын гүрнүүдийн дотроос Энэтхэгт ч, Канадад ч түүнтэй өрсөлдөх улс үлдсэнгүй. Англи бас тэнгист ноёрхлоо тогтоосон байжээ. Тийнхүү Англи эзэнт улсаа байгуулан өргөтгөж, дэлхийн их гүрний зэрэгт орох завшаан нөхцөл бүрджээ. Прусс ч бас хүчтэй улс болжээ.

	Тэр дайнаар Европ бас л дахин эцэж туйлдан, бас л харьцангуй тайван үе тогтжээ. Гэвч тэр тайван байдлыг үл харгалзан Прусс, Австри, Орос улсууд Польшийн хаант улсыг залгихад юу ч садаа болсонгүй. Польш гурван гүрний эсрэг тэмцэх хүч тэнхэлгүй байж, тэр гурван боохой Польшид довтлон орж хэдэн удаа хэсэглэн хувааснаар тусгаар тогтносон улсын хувьд Польш эцэс болжээ. 1772, 1793, 1795 онуудад гурван удаа хуваажээ. Анхны хуваалтын дараа польшууд шинэтгэл хийж, улс орноо бэхжүүлэх гэж их хүч тавьжээ. Тэд парламенттай болж, бас урлаг утга зохиолоо сэргээн хөгжүүлж эхэлжээ. Гэвч Польшийг тойрсон хэмжээгүй эрхт хаант улсууд түүний цусыг сорсоор байв. Түүнийг яаж ч зогсоож чадахгүй байлаа. Түүнээс гадна тэдгээр улс парламентад дургүй байжээ. Тийнхүү польшууд хэчнээн эх оронч үзэл гаргаж, баатар Кастюшкогийнхоо удирдлагаар хэчнээн эрэлхэг зоригтой тулалдлаа ч гэсэн 1795 онд Польшийг Европын газрын зургаас эгнэгт арилгасан юм. Хэдийгээр Польш улс байхгүй болсон боловч польшууд эх оронч үзлээ хадгалан, эрх чөлөөтэй болох гэж хүсэн мөрөөдсөөр байсан бөгөөд зуун хорин гурван жил өнгөрсний дараа тэр хүслэн нь биелэгдэж, дэлхийн нэгдүгээр дайны дараа Польш дахин тусгаар тогтносон улс болжээ.

	Арван наймдугаар зууны хоёрдугаар хагаст Европт ямар нэгэн хэмжээгээр тайван байдал тогтсон гэж би ярьсан. Гэвч тэр нь өнгөц үзэгдэл байсан тул удаан үргэлжилсэнгүй.Энэ зууны үед болсон янз бүрийн үйл явдлын тухай ч би бас чамд ярьсан. Арван наймдугаар зууны үе нь гурван хувьсгалыг өнгөрөөснөөрөө үнэхээр алдартай бөгөөд тэр зуун жилийн дотор Европт болсон бусад бүх үйл явдал тэр гурван хувьсгалын дэргэд юу ч биш, өчүүхэн зүйл юм. Тэр гурван хувьсгал гурвуул уг зууны сүүлийн хорин таван жилийн дотор гарчээ. Тэр бол шинж чанараараа гурван өөр улс төрийн, аж үйлдвэрийн, нийгмийн хувьсгал байлаа. Улс төрийн хувьсгал нь Америкт болжээ. Энэ нь тэндэх английн колониудын бослого бөгөөд бослогын үрээр шинэ тусгаар тогтносон бүгд найрамдах улс болох Америкийн Нэгдсэн Улс байгуулагдсан нь өнөөгийн хүчирхэг улс болон хувирчээ. Англид эхэлсэн аж үйлдвэрийн хувьсгал өрнөд европын орнуудыг нийтэд нь хамарч, улмаар бусад нутаг оронд дэлгэрчээ. Энэ бол тайван хувьсгал боловч түгээмэл их үр дагавартай дэлхий дахины амьдралд түүнээс өмнө түүхэнд болсон аль ч үйл явдлаас илүү их нөлөө үзүүлжээ. Энэ нь уурын машин, аварга машинуудыг бий болгож эцсийн эцэст бид бүхнийг хүрээлэн байгаа тоо томшгүй аж үйлдвэрийн машиныг бий болгожээ. Нийгмийн хувьсгал нь хэмжээгүй эрхт хаант ёс төдийгүй, тоо томшгүй илүү их эрх дарх эдлэх явдлыг эцэс болгож, шинэ ангиудыг тэргүүн эгнээнд гаргаж ирсэн францын Их хувьсгал байжээ. Бид тэр гурван хувьсгалыг тус тусад нь дэлгэрэнгүй авч үзэж судалбал зохино.

	Тэдгээр агуу их өөрчлөлт болохоос өмнө Европт хаант ёс ноёрхож байсныг бид нэгэнт ярьсан. Англи, Голландын парламент байсан боловч тэр нь язгууртан нар, баячуудын хяналтад байдаг байжээ. Хууль гаргахдаа баячуудын эрх ашгийн үүднээс, тэдний өмч, эрх, эрх дархыг хамгаалах гэж гаргадаг байжээ. Боловсрол олох асуудал мөн л зөвхөн баячууд хийгээд эрх дарх бүхий ангиудын хүртээл болж байжээ. Засгийн газар хүртэл өөрөө зөвхөн тэдгээр ангиудын төлөө байгаа мэт байжээ. Тэр үед ядуучуудын асуудал нийгмийн том асуудал болон тавигджээ. Тэр давхрааны дээд хэсгийн амьдрал үл ялих сайжирсан ч гэсэн ядуучуудын урьдын гуйланчин байдал улам ихэссээр байжээ.

	Европын үндэстнүүд арван наймдугаар зууны турш хүний үнэргүй, хэрцгий балмадаар боолын худалдаа хийж байжээ. Хэдийгээр хамжлагат ёсны үеийн газар тариаланчид хэмээн нэрлэгдэж байсан сербүүд буюу вилланууд амьдрал байдлаараа боолоос ялгаа багатай байсан ч гэсэн Европт хэзээний боол гэж байгаагүй юм. Гэвч Америкийг нээснээр эртний боол худалдаалах ёс хамгийн харгис хэлбэрээр дэлгэрэх болжээ. Тийм ажлыг испаничууд, португалчууд эхэлсэн бөгөөд тэд африкийн эргээс негрүүдийг олзлон авч өөрсдийн газар дээр ажиллуулахын тулд Америкт аваачиж байв. Тэр жигшүүрт худалдаанд англичууд хүч мэдэн оролцжээ. Африкчуудыг ангуучлан зэрлэг амьтан шиг барьж аваад хооронд нь гинжээр холбон Америкт аваачиж байх үед тэд хэчнээн их тарчлан зовж байсан бол гэдгийг чи, ер бидний хэн нь ч гэсэн төсөөлөхөд бэрхтэй юм. Тэр байтугай тэд товлосон газарт нь хүрч чадалгүй замдаа маш олноороо үхэж байв. Энэ дэлхий дээр ер нь негрүүд л хамгийн хүндээр тарчлан зовсон байж ч болох юм. Арван есдүгээр зууны үед боолчлох ёсыг албан ёсоор халжээ. Тийм ажлыг анх Англи хийсэн юм Америкийн Нэгдсэн Улсад уг асуудлыг шийдэхийн тулд иргэний дайн хийхэд хүрч байлаа. Эдүгээ Америкийн Нэгдсэн Улсад амьдран суугаа олон сая негр бол тэдгээр боолуудын удам угсаа билээ.

	Энэ зууны үед Австри Германд хөгжим гайхамшигт амжилтад хүрсэн тухай аятай үгээр энэ захидлаа төгсгөе. Европт хөгжмийн талаар германууд тэргүүлэх үндэстэн болж байсныг чи мэднэ. Тэдний зарим том хөгжимчид бүр арван долоодугаар зууны үед гарч иржээ. Нийтийн нэгэн адил Европт хөгжим шашны ёслолын нэг хэсэг болж байлаа. Гэвч яваандаа хөгжим шашнаас тусгаарлаж, шашинтай ямар ч холбоогүй биеэ даасан урлаг болж хувирчээ. Арван наймдугаар зууны үед Моцарт, Бетховен гэсэн хоёр их хүний нэр онцгой товойн гарчээ. Бүр багын гаргууд авьяаслаг байсан тэр хоёр хожим нь суут хөгжмийн зохиолчид болжээ. Бетховен Өрнөдөд хамгийн агуу хөгжмийн зохиолч нь байсан ч байж болох юм Тэр дүлий болсон учир бусдад зориулан бүтээсэн яруу сайхан хөгжмөө өөрөө сонсдоггүй байсан нь нэн гайхалтай. Гэвч хөгжимдөө шингээсэн дуу аялгууг, тэр сэтгэл зүрхээрээ дуулдаг байсан байж таарна.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

Notes

		[←1]
	 Петрийн гэрээслэл бол жинхэнэ эх материал нь биш юм. Түүнийг Өрнөд Европт бэлтгэж, суртал нэвтрүүлэх зорилгоор ашиглаж байжээ. Редакцын тайлбар

